
3 ELIKADURA

Makrobiotika
ikastaroa otsaila eta
martxoa bitartean
Nerea Gereñok eskainiko du
Ttakun kultur elkarteak Orbela
belardendaren laguntzaz anto-
latu duen ikastaroa. Honetan
urtarotako barazkiak, haragia-
ren ordezko proteinak eta azu-
kre gabeko postreak nola egin
azalduko da. Izena ematea
otsailaren 22ra arte egongo da
zabalik. Otsaila eta martxoan
zehar egingo da aipatutako
makrobiotika ikastaroa, eta lau
saioz osatua egongo da.

6 IGERIKETA

Naiara Lizaso
Gipuzkoako Neguko
txapeldun
Gipuzkoako Neguko txapel-
ketan marka ederrak egin
zituzten Buruntzaldea IKT-ko
igerilari gazteek. Naiara Liza-
so Gipuzkoako txapeldun
izan zen 100 m. proban. Itsa-
so Tolosak Espainiako Opene-
rako marka egin zuen eta
taldeko hainbat kidek Euska-
diko txapelketarako. Bestalde,
Iñigo Ibarburuk Erkidegoko
txapelketan parte hartu zuen
eta orokorrean, Estatuko eta
Euskadiko txapelketetarako
hainbat marka gutxieneko
egin zituzten igerilariek.

Euriak ez du festa ito!.- Inauterien asteburua euritsua izan da, haize zakarra ibili da eta giroa desatsegina zegoen mozorrotu
eta kalera ateratzeko. Eguraldi txarrak jaia apur bat petraldu egin badu ere, euriak ez du festa itotzea lortu. Aurreko urteetan baino
jende gutxiago ikusi dugu kalez kale eta tabernaz taberna mozorro koloretsuak soinean, halere, lasarteoriatar asko festarako gogoz
zeudela argi geratu da. Larunbata eguerdian ekin zitzaion jaiari eta konpartsen parte-hartze bileretan adostu bezala, urtero talde
ezberdin batek egingo du Inauterien pregoia. Aurtengoan, irudian dituzuen Zabaletako maoriei egokitu zaie Inauteriei ongi-etorria
egiteko ohorea, Zeelanda Berriko “haka” dantza ikusgarriaz lagunduta. Arratsaldean konpartsen desfilea bertan behera utzi behar
izan zuten, baina Amalurren erromeriak, Dinbi Bandak eta Labaderoko kontzertuek giro ederra jarri zuten Okendo eta inguruetan.
Gaua luzea izan zen zenbaitentzat eta plazako disko-festan jendetza batu zen musikaren erritmora gerriak mugitzeko. Igandean Eus-
kal Inauterien txanda izan zen, txantxo mozorro koloretsuak soinean, hartza erre arteko festa izan zen. /4, 5 eta 8. orrialdean

San Valentin ate joka datorkigu
baina gaur egun ematen diren
bikote banaketak kontutan

hartuta  ez dakit zer eginik baduen
Cupido gizarajoak erromantizismoa
pizturik mantentzeko. 

Lasarte-Orian badugu Bake
Epaitegi bat eta bertan ospatzen
dira ezkontza zibilak, azken urte
hauetan elizakoekin konparatuta
gero eta gehiago. Bake Epaitegian
ospatzen ditugun ezkontza zibilak
bereziki  erromantikoak ez dira.

Batzuetan ezkongaiak behar
dituzten bi lekukoekin bakarrik
etortzen dira, bestetan familiako-
ak eta lagun batzuk etortzen dira
eta orduan gehixeago izaten dira.
Janzkerari dagokionez zuriz jan-
tzita joaten diren emaztegaiak
gutxi dira, ni  bake epaile nagoe-
netik bakarra, batzuk eguneroko
arropekin, besteak zerbait elegan-
texoagoarekin. Ezkontzetan, eli-
zakoetan batez ere emaztegaiak
lore sorta eramaten du, hori ere
Bake Epaitegian oso gutxitan ikus-
ten da, esku bateko behatzekin
kontatu daitezke. Bikoteen artean
izan ditugu ere beraien artean
ezkondu eta dibortziatu ondoren
berriro ere ezkondu direnak den-
bora epe laburrean.

Bake Epaitegiko ezkontza zibi-
laren zeremoniak bi zati izaten
ditu, lehenengoan epaileak kode
zibileko hiru artikulu irakurtzen
ditu, ezkongaiei beraien eskubide
eta betebeharrak zein diren gogo-
ratuz eta bigarren zatian ezkon-
tzarako onespena eman behar
diote elkarri. Bigarren zati hone-
tan eta erromantizismoaren haria-
ri helduz, batzuk eraztunak
ekartzen dituzte baina beste
batzuk hori ere ez. Beno San
Valentinekin edo San Valentin
gabe, azkenean garrantzitsuena
elkar errespetatzen jakitea da eta
horren alde apustu egintea, denok
bakean bizi ahal izateko. 

Oso zabalduta dago San Valentin eguna denda gune
handiek sortutako eguna dela salmentak bultzatze-
ko asmoz baina badu oinarri "historikoa". Wikipe-

dian begiratzea besterik ez dago bertan hainbat istorio
jasotzen dira baina zabalduena kristautasunak berak bultza-
tutakoa izan da. 

Erromatar inperioan omen du sorburu maitasunaren
egun hau. San Valentin Erroman III.mendean bizi zen apai-
za izan zen. Claudio II enperadoreak erabaki omen zuen
gazteen arteko ezkontzak debekatzea, soldadu hobeak zire-
lako familia gabeko gizonak. Apaizari erabakia ez zitzaion
bidezkoa iruditu eta ezkutuan maitemindutako bikote gaz-
teak ezkontzen jarraitu zuen. Enperadorearen aginduz 270.

urteko otsailaren 14ean hil zuten apaiza eta geroztik data
honetan maitasunari gorazarre egitearena.

Hori da kristautasunak zabalduko istorioa, zabalduena
ondorioz, bestela ere badira beste hainbat. Kontuak kontu,
otsailaren 14ean, maitatuarentzat hitz goxoak edukitzea
merkea da eta batzuetan ez dira behar bestetan esaten. 

Egun hau maiteminduen egun ofiziala omen da baina
oinarrian maitasunarena. Bakarrik daudenek, nahi dutelako
edo hala egokitu zaielako egun, aste, hilabete, urte haue-
tan... badute inguruan ere maite dituzten lagun, senideak
zergatik ez hau ospatu. Oraindik astelehena da ostegunera
bitartean baduzue zer egingo duzuen pentsatzeko astirik.
Aste ona izan!

Hitz eta pitz

Maitasunaren eguna

Talaiatik

Ospatzen al duzu San Valentin eguna? 

Eva Pablo
Eguneroko harremana da
garrantzitsuena. Ez da San
Valentin egunik behar opa-
ria egiteko. Edonola eraku-
tsi daitekeke maitasuna,
egunero, musu batekin,
hitz politekin, edo bazkari
goxo bat prestatuz. Egun
hauekin denok zoratuta
gaudela dirudi, ikusi ditut
dendetako  erakusleihoak
saltzeko prestatuta. Gaine-
ra krisiarekin gero eta lehe-
nago hasten dira. 

Gotzon Apaolaza
Negozio borobila da denda-
rientzako. Dena den, opariak
jasotzen direnean, gustatzen
zaigu. Aita, Ama, San Valen-
tin, zer arraio hainbeste
egun... Gure egutegi zaharra
ospatu beharko genuke 
euskaldunok. Eliza hemen 
hedatu baino lehenago bage-
neuzkan geure egun bere-
ziak, solstizioa, ekinozioa...
Gero erlijio katolikoa jabetu
zen gure festataz. Guk natu-
rari kaso egiten genion.

Kontxi Amenabar
Ez dugu horretan sinisten.
Egunero daukagu San Valen-
tin, ez da beharrezkoa egun
horretan oparia egiterik.
Guk ia 50 urte daramatzagu
elkarrekin. Hori bai!  Zerbait
erosi baino, hobe da norbe-
rak zerbait egitea. Hori esa-
ten nien umeei Aitaren edo
Amaren egunean ikastolan:
“Zuk egindakoa gusturago
hartuko dute dendan erosi-
takoa baino”. Orain modan
jarri dira Egunak.

Erik Arzellus
Egun horiek ez ditut ospa-
tzen. Pertsona bat maitatzeko
ez duzu derrigorrez opari bat
erosi beharrik, egun horretan
demostratu beharrik, baizik
eta beste 364 egunetan, urte
osoan. Nik nahiago dut bera-
rekin zerbezatxo bat hartu.
Madrilen bizi naiz eta han
ikusten da dendak jendeari
dirua ateratzeko prestatzen
direla, kartelez josita, eta
denak lelotuta postalak edo
bihotzak erosten.

Ezkontzak
Asko aldatu da azken hamarkadetan
ezkontzen errituala edo ohitura. Batetik
asko dira tramite hau egin gabe elkarbi-
zitza edota familia osatzen duten biko-
teak eta bestetik, eskontzen direnak ere
oso modu ezberdinean egiten dute.
Batzuk eliza, udaletxea, epaitegia auke-
rak ere asko dira... Normalean festa
handi batek osatzen du eguna. Ostegu-
nean maitaleen eguna da, eta honen
harira gogora ekarri nahi izan dugu
ospakizun hau. Beti egon dira ezber-
dintasunak hauetan eta horrela Brunet
familiaren baitako ezkontzek oihartzun
handia zuten herrian eta estatu mailan
ere, luxua zen nagusi, festa handiak
familiak Orian zuen etxe ikusgarrian. 

Iruditan

Adituak dio

Maria Luisa Bruneten ezkontza, Jose Manuel aitarekin agertzen da, festa handiarekin ospatu zen.

Arantxa Genau
Bake epailea

Txintxarrik ez du bere gain hartuko iritzi-artikuluetan edota irakurleen gutunetan adierazitakoaren erantzukizunik. 

Herriraren elkarretaratzea.- Mitxel Turrientes presoa ikustera joandako lagunen istripua
salatuz 65 lagun bildu ziren ostiral arratsaldean Herrirak deitutako elkarretaratzean. Udaletxe
aurrean egin zuten ordu erdiko ekitaldi isila, "Azken istripua izan dadin, Euskal presoak Euskal
Herrira" lemapean. Bertan izan ziren besteak beste Bilduko Alaitz Mendizabal eta Taxio
Arrizabalaga udaleko zinegotziak eta baita Marina Bidasoro Gipuzkoako Foru Aldundiko giza
eskubideen eta oroimen historikoaren zuzendari nagusia ere. Bidasorok aipatu zuenez giza
eskubideen "urraketa" izan da istripua eta Gobernuaren jarrera itxi honekin "biktima berriak"
sortzen ari direla salatu du. Presoen egoera iraultzeko "politikaren aldaketa" exijitu zuen.

UDALA
Ohiko Udalbatzarra bihar
Bihar, arratsaldeko 18:30etatik aurrera, hileko bigarren astear-
tea denez, ohiko Udalbatzarra ospatuko da.

Honetan hainbat gai jorratuko dira: 2012 ekitaldian egin
diren kredituak aldaketen berri ematea, Udaleko Bildu taldeak
batzorde informatiboetan dituen kideak aldatzearen kontu
ematea, Lasarte-Oria Alzheimerrarekin bat eginiko hiria dekla-
ratzea, Euskal Herriko lagunak mendebaldeko Sahararekin bat
mozioa edo talde sozialistak enplegu mahai lokala sortzearen
aldeko mozioa eta Bilduren ordezko mozioa.

Honetaz gain, alderdiek eta herritarrek galdera eta erru-
guak egiteko aukera ere izango dute.

KULTURA
Xumela korua Donostiako Kantu
Jirako 10. urteurrenean
Xumela koruko kideak hurrengo otsailaren 16an, larunbata,
Donostiako Kantu Jiraren 10. urteurreneko ekitaldian parte
hartuko du.

Eguerdiko 12:00etan Kontutituzio plazatik aterako da 10.
urteurreneko Kantu jira erraldoia. 500 pertsona baino gehiago
parte hartzea espero dute antolatzaileek eta bertan izango dira
herriko koruko abeslariak.

Ostean, Kantu bazkaria izango da. Hau dastatu nahi dute-
nek lehen bait lehen 615 724 243 telefono zenbakira deitu
behar dutela jakitera eman dute antolatzaileek.

PARTE-HARTZEA
Irudi korporatiboaren erabakia
Udalaren logo berriaren aukeraketa prozesuan parte hartu
dezakete herritarrek gaurtik aurrera, gustukoen dutena bozka-
tuz. Manuel Lekuonako kafetegian egingo den erakusketan
egongo dira ikusgai aurkeztu diren 69 lanak otsailaren 4tik
14ra bitartean. 

Helburua herritar guztiek iritzia emateko aukera izatea da
eta horretarako bi taldetan banatu dute parte hartzea. 

Batetik, maila pertsonalean eman daiteke bozka webgune
berrian (www.partehartzea.lasarte-oria.org) edota erakusketan
bertan esku orri bat betez, logotipoaren ezizenarekin parte-
hartze postontzian sartuz. 

Bestetik, herriko elkarteen epaimahai bat egongo da, eta
hauek ere bozka emango dute euren aldetik.

KULTURA
Zinema saioetarako bonoak eta
deskontuak
Lasarte-Oriako Udaleko Kultura sailak zinema saioetarako
bonoak jarri ditu salgai. Bonoek hamar saiotarako balioa dute
eta haurrentzako, zein helduentzako emanaldietarako dira. 

Haurren bonoak 25 euro balio ditu eta helduena ostegu-
neko bonoa 35 eurotan dago ekuragarri eta igandekoa, 45
eurotan.

Bono hauek astelehenetik ostiralera eros daitezke Manuel
Lekuonan arratsaldeko 17:00etatik 20:00etara. Bonoak
2013ko abenduaren 31a baino lehen erabili behar dira.

Era berean, sailak gogora arazten du, antzerki eta zinema-
rako sarrerak LasarteOriaSarean orrialdearen bidez  merkeago
eskuratu daiezkela ere. Haurren zinema saioak 3,18 euro, eta
Antzerkiko sarrerak 3,24 euro. Helduen kasuan, berriz, zine-
ma saioak 4,24 euro ostegunetan edo 5,30 euro igandeetan
eta antzerkien sarrerak, 4,32 euro.

Gainera, LasarteOriaSarean orrialdean hartzen badira
sarreren zozketan antzerki edo zinema parte hartu dezakete
herritarrek.

Makrobiotika ikastaroa

Ttakun kultur elkarteak
euskara erabiltzeko
hainbat egitasmo anto-

latzen ditu. Horietako urtean
zehar egiten dituen ikastaroak
dira. Ezagunak dira sendabela-
rren ikastaroa edo euskal jan-
tzi ikastaroa esate baterako,
baina oraingoan makrobiotika
ikastaroa antolatu du Orbela
belardendaren laguntzaz.

“Elikadura makrobiotikoari
kuku bat” ikastaroa Nerea
Gereño herritarrak eskainiko
du eta lau saio izango ditu. 

Otsaila eta martxoan zehar
izango dira saio hauek, hain
zuzen ere, otsailaren 22, mar-
txoaren 1, 8 eta 15ean. eta
orduari dagokionez, arratsal-
deko 18:00etatik 20:00etara
izango dira.

Oraindik lekua zehazteko
dagoela adierazi dute antola-
tzaileek.

Landuko diren atalak
Era orekatuan jan eta energia
ahalik eta ondoen erabiltzeko

elikagaiak erabiltzea da
makrobiotikaren helburua,
garaian garaikoak eta bertako-
ak, nahiz eta zerealak izaten
diren elikagaiaren oinarria. 

Gauzak honela ikastaro
honen helburua, “elikatzeko
beste modu bat badela azal-
tzea da, oso era orokorrean
bada ere,” azaldu du Nerea
Gereñok.

Honela 4 saiotan zehar
honako gai hauek landuko
ditu.

Lehenengo saioan, lau
urtaroak landuko ditu.
“Barazkiak oinarri hartuta,
urtaro bakoitzean era desber-
dinetan nola prestatu jorratu-
ko dugu,”.

Bigarren saioan haragia
ordezkatzeko elikagaiak
aztertu eta erakutsiko ditu.
“Proteina begetalak landuko
ditugu saio honetan, hala
nola, tofua eta seitana ezagu-

tu eta nola prestatu azalduko
dugu”.

Hirugarren saioan azukre-
rik gabeko postreak egingo
dira. “Saio honetan berriz,
postre osasuntsuagoak nola
egin ditzakegun azukrea eki-
dinez, ikusiko dugu”.

Eta azkenik ikastaroari
bukaera emateko afari bat
egitea aurreikusten da.

Izena ematea
Ikastaroan izena emateko
epea ireki da. Parte hartu nahi
duten herritarrek Ttakun kul-
tur elkartean otsailaren 19a
baino lehen eman behar dute
izena.

Ttakuneko bazkideek 22
euro ordaindu behar dituzte
eta bazkide ez direnek,
berriz, 25 euro.

Antolatzaileek jakin arazi
dute parte hartzaile kopurua
mugatua dela.

Otsailean eta martxoan egingo diren lau saioz osatua egongo da

IKASTAROA

Otsaila eta martxoan
zehar, makrobiotika ikas-
taroa egingo da. Nerea
Gereñok eskainiko du Tta-
kun kultur elkarteak
Orbela belardendaren
laguntzaz antolatu duen
ikastaroa. Honetan urta-
rotako barazkiak, haragia-
ren ordezko proteinak eta
azukre gabeko postreak
nola egin azalduko da.
Izena ematea otsailaren
22ra arte egongo da zaba-
lik.

Makrobiotika sukaldaritzako zenbait puntu landuko dira ikastaroan.

Otsailaren 2 eta 3an,
Buruntzaldea IKT-ko
igerilariak Tolosan

izan ziren Gipuzkoako Negu-
ko txapelketan parte hartzen.
Marka ugari hobetu zituzten,
Gipuzkoako txapeldun berria
dago taldean eta Espainiako
eta Euskadiko txapelketetan
parte hartzeko txartelak ere
lortu zituzten.

Gipuzkoako txapeldun
berria Naiara Lizaso gaztea
dugu. 100 m. probako irabaz-
lea izan zen eta Espainiako
txapelketako markatik oso
gertu geratu zen, 80 ehuneko-
tara. Honetaz gain, 50 m.,
200 m. eta 400 m. libre pro-
betan bere markak hobetu
zituen.

Itsaso Tolosak, berriz,
Espainiako Openean parte
hartzeko txartela lortu zuen
50 bizkar proban egindako
denborarekin. Apeztegiaren
hitzetan, “oso pozgarria izan
zen hau, izan ere, orain arte
100 eta 200  bizkar probetan

gutxieneko markak lortu ditu
baina inoiz proba azkarre-
nean”. Eta 200 m. bizkar pro-
ban ere marka hobetu zuen.

Garazi Alkortak 50 txime-
leta probako Euskadiko txa-
pelketarako gutxieneko marka
egin eta parte hartutako proba
guztietan markak hobetu
zituen.

Jone Vazquez eta Enara
Arruti Euskadiko txapelketan
izango dira 400 m. libreetan. 

Borka Apeztegiak aipatu
digunez, Jonek gogotsu eta
indartsu igeri egin zuen.

Enara Arrutiri dagokionez,
“gurekin aurten hasi da, seku-
lako saltoa eman du orain
arte egindako probetan,”
adierazi du.

Era berean, Iñaki Etxebes-
teren lana 400 m. libre pro-
ban aipagarria da. “Infantilen
Euskadiko txapelketako
gutxienekoa lortu nahi zuen
baina 40 ehunekotara geratu
zen”.

Baita Mikel Esnalek 100

m. eta 50 m. probetan egin-
dako markak ere. “Marka
serioak dira” eta 100 m. pro-
ban egindako markarekin
FINA puntuen arabera 4.
postuan dagoela adierazi du
entrenatzaileak. 100 estiloak
eta 50 bular probetan ere
markak hobetu zituen Esna-
lek.

Honetaz gain, Janire Bera-
sartek, Ainara Garciak, Unai
Irigorasek eta Kevin Iglesiasek
ere haien markak hobetu
zituzten.

Hurrengo asteburuan, Iru-

ñean Euskal Herriko Neguko
txapelketan Espainiako txa-
pelketarako markak lortzeko
aukera berria izango dute ige-
rilariek.

Kluben kopa
Honetaz gain, Gipuzkoako
Kluben kopako sariak banatu
zituzten. Kopako txapelketa
egunean arazoak egon ziren
eta sari banaketarik ez zen
egon.

Erkidego arteko txapelketa
Bestalde, Iñigo Ibarburu gaz-

tea Euskadiko selekzioarekin
izan zen Erkidego arteko txa-
pelketan eta zazpi probetan
parte hartu zuen. 

100 m. libre eta 200 m.
tximeleta probetan marka per-
tsonala hobetu zuen; 100 m.
tximeleta proba 8. izan zen;
50 m. libreetan bere marka
onena berdindu zuen. Eta
errelebu guztietan parte hartu
zuen Iñigok.

“Guztietan txukun” igeri
egin zuela adierazi digu
Buruntzalde IKT-ko entrena-
tzaileak.

Estatuko eta Euskadiko txapelketetarako hainbat marka gutxieneko egin zituzten igerilariek

Naiara Lizaso Gipuzkoako Neguko txapeldun

Gipuzkoako Neguko txapelketan marka ederrak
egin zituzten Buruntzalde IKT-ko gazteek. Naiara
Lizaso Gipuzkoako txapeldun izan zen 100 m.
proban. Itsaso Tolosak Espainiako Openerako
marka egin zuen eta taldeko hainbat kidek Eus-
kadiko txapelketarako. Bestalde, Iñigo Ibarburuk
Erkidegoko txapelketan parte hartu zuen.

I G E R I K E T A . -

Gimnastikako lehen txapelketa bertan behera
geratu zen argi mozketagatik
Otsailaren 2an, larunbatean hasi behar zuten txapelketa denbo-
raldia LOKEko gimnastek Bergaran, baina txapelketa bertan
behera geratu behar izan zen Labegaraieta kiroldegian argi
mozketa izan zen eta. 

Eskolarteko A mailako eta Amateur mailako txapelketa joka-
tu behar zen bertran eta senior, jubenil eta kadete mailan, bai
bakarka baita taldean ere parte hartu behar zuten LOKEko nes-
kek.

Maite Rueda LOKEko entrenatzaileak azaldu digunez,
“kadete mailako taldeak bakarrik lehiatu ziren eta LOKE lauga-
rren postuan izan zen. Denboraldiako lehenengo lehiaketa da
eta ongi hasi dira”.

Tamalez, beste maila guztietako lehiaketa ezin izan zen egin
eta beste data batera atzeratuko dute hauen lehia. Horren ondo-
rioz, Federazioak data ezartzeko zain daudela aurreratu du
LOKEko entrenatzaileak.

B O L A - J O K O A . -

Buruntzalde IKT-ko igerilariak Gipuzkoako Neguko txapelketan lortutako domina eta Kluben kopako sariekin. BURUNTZALDEA IKT

Bola-jokoko Gipuzkoako
txapelketako hirugarren

jardunaldia egin zen igande
goiz eta arratsaldean Miche-
lingo bolatokian.

Guztira 48 jokalarik parte-
hartu zuten, tartean lau lasar-
teoriatar zirela. Giro polita
izan zen, parte-hartzaileen
artean tentsioa nabari zen
huts egiten zuten tirada
bakoitzeko eta irribar zein
oihua bola jokoan ondo jar-
tzea lortzen zutenero.

Guztietan onena Luis Aiz-
peolea zeraindarra izan zen,
49 birla botata. Bigarren pos-
tuan Jose Angel Belaunzaran
urnietarra geratu zen birla bat
gutxiago botata, 48rekin.
Podium-a osatuz, Martin
Retegi zegamarra geratu zen. 

Lasarteoriatarrak txukun
Lasarteoriatarren artean
onena sailkapen nagusian

bosgarren postuan geratu zen
Josu Lasa izan zen, 46 birla
botata. Haren atzetik, zortzi-
garren egin zuen J. A. Monte-
sek, 45 botatzea lortuta.

Parte-hartu zuten beste bi
lasarteoriatarrak Joxean Lasa

eta Inaxio Otaegi izan ziren 22
eta 25. postuak eskuratu zituz-
ten hurrenez hurren. Lehenak
36 birla bota zituen eta biga-
rrenak aldiz, 34. Gipuzkoako
jokalari onenen artean leku-
txoa dute hortaz herritarrek.

Lasarte-Oriako bolatokian egin zen Gipuzkoako txapelketako hirugarren jardunaldia.

L A B U R R A K . -

Gipuzkoako txapelketaren 3. saioa

Ostadar SKT-ren zozketa
Ostadar SKT-k martxan zuen zozketako zenbakia 30.875 da.
Zorteko herritarrak nekazal etxe batean asteburu pasa bat ira-
bazi du. Zenbakiaren jabeak Ostadar SKT-ko egoitzatik hurbildu
edo 943 360 433 zenbakira deitu dezake elkarterekin harrema-
netan jartzeko.

O H A R R A K . -

Lasarte-Oria
Zinea
MANUEL LEKUONA KULTUR-ETXEA
Igandea 17, 17:00etan
Haurren zinea atalean, “Kiriku eta
basapiztiak” filma ikusgai izango da.
Sarrera, leihatilan 3,60 euro; internet
bidez, 3,18 euro. Euskaraz.
Osteguna 21, 21:30ean
Ostegun zinea atalean, “En la casa”
filma ikusgai izango da Okendo Zine-
ma taldearen eskutik. Sarrera, leihati-
lan 4,65 euro; internet bidez, 4,24
euro.

II. Urpeko Zinema
MANUEL LEKUONA KULTUR-ETXEA
Astelehena 18, 19:30ean
“Neskatila baten mezua”  film laburrak
eta “Ondinesia” dokumentala ikusiko
dira. Danok Kide elkarteak Real Socie-
dad kirol elkarteko urpeko sailak anto-
latuta.

Antzerkia
MANUEL LEKUONA KULTUR-ETXEAN
Larunbata 16, 18:00etan
Teatro Paraiso taldeak “Ezetz hegan
egin” haur antzerkia eskainiko du.

Sarrera leihatilan 3,70 euro; internetez,
3,24 euro. Euskaraz.

Ostirala 22, 18:00etan
“Gure bide galduak” antzerkia eskaini-
ko du Dejabu papin laborategiak. Uto-
pia, amets eta desenkantuari buruzko
kontakizuna da. Sarrera leihatilan 4,60
euro; internetez, 4,32 euro.

Hitzaldia
EMAKUMEEN ZENTRO ZIBIKOA
Asteazkena 13, 17:00etan
PROSALUS elkarteko lagunek hitzaldia
eskainiko dute.

Musika
JALGI KAFE-ANTZOKIAN
Ostirala 22, 23:00etan
Iñigo Muguruza eta bere taldeak
“Lurra” proiektua aurkeztuko dute.

Erakusketa
MANUEL LEKUONA KULTUR-ETXEA
Hilabete osoa
PROSALUS elkartearen “Elikagaia iza-
teko giza eskubidea” panela ikusgai
izango da.
Astelehena 04-Ostirala 14
Lasarte-Oriako Udalak irudi korporati-
bo berria aukeratzeko erakusketa jarri
du Udalak. Herritarrek lehiaketara aur-
keztutako lan guztiak ikusi eta gustoko
dituztenak bozkatu ahalko dituzte.
Ostirala 15-Astelehena 01
Patxi Altuna herritarraren arte lanak
ikusgai izango dira.

EMAKUMEEN ZENTRO ZIBIKOA
Ostirala 01-Ostirala 15
PROSALUS elkartearen “Osasuna eskubi-
dea dela” erakusketa ikusgai izango da.

non zer 7

Agenda

Herritarren txokoa
Lasartearra elkarteko 
XXXVI. mus txapelketa

Lasartearra elkarteak bere bazkide eta
lagunei jakin arazten die, XXXVI. Mus
txapelketan parte hartzeko izena
ematea ireki dela. Izena eman nahi
dutenak elkartera hurbildu behar dira,
otsailaren 20a baino lehen.

Galdutako gauzak
Udaltzainen bulegoatik jakitera eman
dutenez, gauza hauek daude jasota,
ezkontza eraztuna, bi ordulari, lau
betaurreko graduatu, patinete bat,
neskatil baten poltsoa eta diruzorroa
eta bost mugikor.

Gauza hauen jabeak direla egiazta-
tzen duten herritarrek, hilabeteko
epean jaso behar dituzte.
Horietakoren bat ikuskatzeko intere-
saturik dauden pertsona guztiei eska-
tzen zaie Udaltzainen Bulegora hurbil
daitezela, 09:00etatik 13:00etara.

Marrazki eta margo klaseak
Lasarte-Oria Bizilagun Elkarteak jaki-
narazten du, marrazki eta pintura kla-
seetan  izena emateko aukera dagoe-
la. Klaseak asteazken eta ostiraletan

dira, 18:30etik 20:30era Manuel
Lekuona kultur-etxeko 2. solairuan.
Interesa duten herritarrak gerturatu
daitezela klase orduetan.

Biyak Bat elkarteko kuota
Biyak Bat Erretiratuen elkarteak bere
bazkideei jakin arazten die urteroko
kuota, 8 euro, martxoa amaiera arte
ordaindu ahalko dela egoitzako bule-
goan goizeko 10:30etik 12:30era. 

Era berean, hiru hilabete hauetan,
2011 eta 2012 urteko bazkidetza
ordaintzen ez dutenei baja emango
zaiela jakitera ematen du elkarteak.
85 urtetik gorako bazkideek ez dute
ordainketarik egin behar.

Korrika egiteko talde amateurra
Herrian korrika egiteko talde amateu-
rra sortu nahi da. Lehenengo urra-
tsak!! Zita, ateri dagoen astelehene-
tan 20:00etan hipodromoko zubian.
Karakol eta bareak animatu!

Zuen oharrak jarri, kexak adierazi edo eskutitzak argi-
taratzeko: Geltoki kalea, 4 943 366858  txintxarri@txintxarri.info

II. Urpeko Zinema zikloko saioan
“Cry for Love” eta “Mina Mari”
film laburrak eta “Guadalupeko
marrazo zuriak” dokumentala
eskainiko dira. Hauetan animalia
basatiekin interazkzioak, Bermeotik
3 miliara dagoen “Mina mari” ize-
neko pezioa edo marrazo zuri han-
diak ikustako aukera izango da.

Urpeko aniztasuna
ezagutzen

Astelehena 11, 19:30ean, Manuel Lekuona kultur-etxea

Korrika-ko ginkana
Korrika 18-aren barruan, Lekukoaren
bila ginkana antolatuko da hainbat
herrietan. Lasarte-Oria eta Usurbilgo
lagunek ginkana berezi honetan
parte hartzeko aukera izango dute.

Ginkana otsailaren 16an
Usurbilen jokatuko da, hitzordua
17:00etan  pilotalekuaren atzean.

Korrika-ko mus txapelketa
Korrika 18-aren barruan,  Gipuzkoako
II. Mus txapelketa antolatuko da.
Usurbil eta Lasarte-Oriako kanporake-
ta otsailaren 23an, 16:00etatik aurre-
ra izango da Xirimiri elkartean.

Izena ematea egunean bertan
15:30ak aldera irekiko da. Bikoteko
5 euro ordaindu beharko dira.

Kanporaketako bi bikote finalis-
tentzat sariak egongo dira.

Korrika-ko kilometroak salgai
Korrika 18-ko kilometroak salgai

daude. Lasarte-Oriako elkarte, alder-
di politiko edo banakakoek erosi
dezakete kilometroa, era honetara
AEKri bere laguntza emanaz.

Muntteri AEKko arduradunek
azaldu dutenez, gure herrian kilo-
metro erdiak izango lirateke. 

Kilometro erdiren bat hartu nahi
dutenek Munterri-AEK-ra hurbildu
edo telefono zenbakira ditu behar
dute.

Korrika laguntzaile txartelak
Korrika 18-ari babesa emateko
laguntzaile txartelak honako lekue-
tan daude salgai: Jalgi Kafe-antzo-
kia, Artizar taberna, Ilargi taberna
eta Muntteri-AEK-n. 

12 euro balio duen txartela ero-
siaz, laguntzaile direla adierazten
duen pina eta Euskal Herriko ehun-
ka komertziotan beherapenak esku-
ratuko dituzte herritarrek.

Korrika 18-aren arropa salgai 
Korrika 18-aren arropa, kamisetak,
sudaderak, etab. erosi nahi duten
herritarrek badute lekua. Materiala
Urruzola mertzerian, Kale Nagusia
41 zenbakian, salgai egongo da
euskararen lasterketa erraldoiaren
amaiera arte.



Iluna esnatu zen igande
goiza, baina ateri. Kolorea
berriz ere Okendon ikuste-

ko aukera izan zen Euskal
Inauteriekin. Karroza polita
prestatu zuten euskal inaute-
rietako hainbat pertsonaiekin
eta honen inguruan dantzara
animatu ziren herritarrak.

Txantxo jantzi ezberdinak

ikusi ahal izan ziren herriko
plazan. Munduko kulturen
harira, igandean euskal inau-
teri tradizionalen txanda izan
zen. Horrela euskal folklorea-
ren jantzi, doinu eta musikak
ekarri nahi izan ziren urtero
legez. Aurten lehenengoz Tta-
kun elkarteak antolatu du jaia
aurreko antolatzaile taldeak

hala eskatuta eta erronka
nagusitzat festa goiz eta arra-
tsaldean izatea zeukan.

Giroa berotzen joan zen
Okendon eta berriz ere jaiak
hartu zuen protagonismoa.

Arratsaldean karpara
Arratsaldeko desfilea ezin
izan zen egin euriagatik,
beraz, Okendoko karpan
burutu zuten arratsaldeko
saioa. Bertan izan ziren txan-
txoz jantzitako hainbat herri-
tar euskal dantez gozatzen
Pitxu, hartza, Ziripot eta gai-
nontzeko Inauterietako per-
tsonaiekin batera... Urtero
lez, hartzari su emanda amai-
tu ziren Euskal Inauteriak.

Euskal Inauteriak plazara
Euskal Inauteriek kolorea ekarri zuten igandean

Ttakunek lehen aldiz antolatuta, Euskal Inauteriek
hartu zioten lekukoa larunbateko parrandari. Ama-
lur trikiti eta pandero eskolako lagunak izan ziren
lehenak Okendo plaza euren doinuekin girotzen.
Euria egin arren karpa barrura eraman ziren dan-
tzak goizean. Arratsaldeko desfilea ere ezin izan
zen egin eguraldi txarra tarteko. Halere, hartza
erre ahal izan zuten, urteroko ohiturari eutsiz.

Irudian karroza Euskal Inauterietako hainbat pertsonaiarekin eta herritarrak Okendon dantzan, euria hasi aurretik.

Euskal Inauteriek hainbat irudi utzi zizkiguten, honatx batzuk.


